
A un tâ discorso se carmava a raggia

Che ne-ô chêu di Selvaggi a l’ëa ancon viva,

E a-ô cacico e a l’eroe tutta a marmaggia

Pe quella nêuva alleanza a l'applaudiva:

E subito ä cabanna da selvaggia.

Che e carezze d’Alana a l’abborriva,

Ojeda ô se portò pe vixitâla

Con Ozela e Caonabbo e consolâla.

Guaria a l’ëa zà do tutto l’isolana

Ma a stava trista in sciä so stêua reversa:

Façeiva Ojeda intrando in Anaucana

Un’imprescion da-e primme assæ diversa;

E a lô a no se mostrava comme a Alana,

Nè sarvega, nè bûrbera, nè avversa,

E sentindo a bravûa, che ne vantava

O cacico e so sêu, a se n'innamoava.

E con sguardo a-ô fissò tutto amoroso;

E con ingenuitæ tutta lontaña

Da-e nostre idee a ô domandò pe spôso:

Da veo sordatto Ojeda da cristiaña

Legalitæ ô l’ëa poco scrupoloso;

Pù pe prûdenza allôa co-a bella Indiaña

Cauto a-ô contegno e in lûxingâ laconico

O s’è ristreito a un pö d’amô platonico.

